
 До : Градоначалникот на Општината 
Почитуван Градоначалник, 
Заедницата на единиците на локалната самоуправа на Република Македонија - ЗЕЛС ги подготви следните поважни информации од активностите што ги спроведуваше во текот на изминатиот период. 
01, февруари, 2010 година     ЗЕЛС отпочна со реализација на деветмесечниот проект “Транспарентна општина”.       Со информативни средби со градоначалниците и потесното раководство на општините, од 1 феврурари 2010 година, Заедницата на единиците на локалната самоуправа на Република Македонија-ЗЕЛС отпочна со реализација на деветмесечниот проект “Транспарентна општина”. Во проектот се вклучени општините: Гази Баба, Гевгелија, Гостивар, Дебар, Ѓорче Петров, Илинден, Кавадарци, Куманово,Крива Паланка, Неготино, Охрид, Ресен и Тетово, кои искажаа подготвеност за унапредување на транспарентноста и учеството на граѓаните на локално ниво.На информативните состаноци беше детално презентиран проектот и претставени цели и придобивките кои треба да произлезат по завршувањето на активностите. На состаноците, беше претставен начинот на информирање  нмеѓу вработените, внатре во општината и од општината кон граѓаните. Се говореше за постојните недостатоци на ова поле и непостоењето на утврдени процедури за информирање во општините. Во месец март ќе бидат организирани тркалезни маси за секоја општина посебно, а претходно ќе бидат испратени Прашалници, со кои ќе се утврди начинот на информирање и вклучување на граѓаните за секоја од општините. На овие сесии, освен лицата од општината, треба да се вклучат и советници, претседател на Советот, претставници од НВО секторот, бизнис заедницата, месните заедници, медиуми, на тема – јавноста, одговорноста и отчетноста на работењето на општината и можностите за нивно подобрување. По одржувањето на тркалезните маси следи анализа и детектирање на точките” кои треба да се унапредат и подготовка на два документи: Работен план за отвореност на општината и вклучувањето на граѓаните во процесите на  донесувањето на одлуките,  како и изготвување на  регулативи (подзаконкси акти) со кои ќе се регулираат тие процеси. Овие правила ќе бидат предложени  како  задолжителните процедури во општините и создавање на унифицирани стандарди за меѓусебно  информирање  на вработените во општината, информирање на граѓаните од општината и обратно и истите ќ  се  презентираат пред УО на ЗЕЛС. Проектот се спроведува со финансиска подршка од УСАИД /Програма за локална самоуправа/ и претставува втора фаза на проектот “Кон потранспарентна општина”, кој успешно беше имплементиран во  10 општини.  ЗЕЛС веќе неколку години континуирано работи на проекти поврзани со транспратеното работење на општините со финансиска подршка на меѓународни организации и донатори.
08 февруари , 2010  година                         Конститутивна седница на Комитетот на советите на ЗЕЛС На осми февруари, 2010 година ,во просториите на ЗЕЛС беше оддржана првата, конститутивна седница на Комитетот на советите, еден од органите  на ЗЕЛС, покрај Генералното собрание,  Управниот одбор и Надзорниот одбор на ЗЕЛС.На седницата беше разгледана информацијата за обврските ,надлежностите и досегашните активности, согласно Статутот на ЗЕЛС, при што им беше поделен предлог –Деловник за работа, кој треба да биде усвоен по комплетирањето на составот на Комитетот. Како втора точка беше разгледувана  постапката за избор на останатите членови на Комитетот, со цел запазување на членот Член 23 – а, став 4 од Статутот на ЗЕЛС - При изборот на членовите на Комитетот на Советите се води сметка за обезбедување континуитет во работата, за политичката, етничката, регионалната и половата застапеност, членовите на. Според Статутот на ЗЕЛС Комитетот на Советите брои 12 членови, од кои Претседател и 11 членови кои се избираат како претставници на Регионите во РМ. Советот на Градот Скопје по функција има свој член во Комитетот на Советите во рамките на бројот на членовите. Мандатот на членовите на овој орган трае  две години, а бројот на мандатите за избор на членовите на Комитетот на Советите не може да изнесува повеќе од осум години. Комитетот на Советите ја афирмира улогата на Советот на општината , ја следи проблематиката од функционирањето на Советите на општините, Го истакнува активниот придонес на Советите во процесот на децентрализација; Учествува во подготвување на проекти од значење за функционирање на Советите и општините во целост; Утврдува ставови во врска со донесувањето или усогласувањето на Закони кои се од значење за општините; Ја поттикнува иницијативноста на Советите и дава насоки за унапредување на нивната работа; Иницира утврдување на потреба за организирање на семинари, тематски средби и други форми на едукација за членовите на Советите; Заедно со останатите органи на ЗЕЛС соработува во градењето на заедничката политика и афирмирање на ЗЕЛС, Остварува меѓуопштинска и меѓународна соработка во рамките на единствената политика на ЗЕЛС;Ј а поттикнува регионалната соработка, Ја насочува работата на Советите на регионите; Доставува предлози до Управниот одбор, Надзорниот одбор, и работните тела и комисии на ЗЕЛС.  Претседателот на Комитетот на Советите присуствува на седниците на Управниот одобор на ЗЕЛС, без право на глас. 
09 февруари, 2010 година       Состанок на комитетот за отпад при Влада на РМ            Комитетот за отпад при Владата на Република Македонија, на 09 февруари ја одржа 13-тата седница посветена на ревидирањето на состојбите со спроведувањето на Законот за управување со отпад и на информирањето за извршените инспекциски надзори од страна на Државниот инспекторат за животна средина, согласно овој Закон. По првата точка, извештај поднесоа претставници на министерството за внатрешни работи, како и директорот на Државниот инспекторат за комунални прашања, кој во своја надлежност ја има и контролата на работата на локалните комунални инспектори. Беше нагласено дека целосно не е задоволителен бројот на комуналните инспектори на локално ниво. Заради поефикасно спроведување на овој закон беше предложено да се организира работилница,( најверојатно во месец март) на која ќе се поканат сите градоначалници, како и претставници на министерството за транспорт и врски и министерството за внатрешни работи, како главни извршители на одредбите на овој закон.На состанопкот беше изнесена и информацијата  дека претставници на Министерството за финансии позитивно се изјасниле за идејата да им се дозволи на општините да се задолжат, доколку тоа им помогне во набавката на возила за комунален смет.
Директорот на Државниот инспекторат за животна средина информира  дека во последните три месеци направиле преку 600 инспекции и дека се откриени големи неправилности како во работата на приватните компании, така и во работата на општинските комунални претпријатија.
Претставниците на ЗЕЛС го истакнаа незадоволството од начинот на кој се издаваат лиценци за собирање на  комунален отпад на приватни фирми, кои при тоа немаат склучено договори со депониите.  Беше нагалесено дека со тоа се загрозува работата на општинските комунални претпријатија и се врши загадување на природата, бидејќи приватните компании можат да го складираат отпадот и на диви депонии или на други нелегални места. 
09 февруари, 2010  година         Објавен Законот за плаќање на рати на даночни долгови на јавните претпријатија и трговски друштва  основани од Република Македонија,односно од општините или Градот Скопје.    На 09 февруари, 2010 година во Службен весник  на РМ, број 18/2010 беше објавен Законот за плаќање на рати на даночни долгови на јавните претпријатија и трговски друштва  основани од Република Македонија,односно од општините или Градот Скопје.  Овој закон беше донесен во скратена постапка од Собранието на Град Скопје, за  негово донесување лобираше ЗЕЛС и локалните власти, бидејќи ќе овозможи натамошно ефикасно функционирање на јавните претпријатија во општините и Градот Скопје. Со Законот се  дава можност  акумулираните даночни долгови на јавните претпријатија и трговските друштва основани од Р.М., односно од општините или Град Скопје  да се отплаќаат  на месечни рати, максимално во текот на десет годишен период, со грејс период од најмногу три години.  Плаќањето на рати на даночниот долг на даноците утврдени со овој Закон  не се условува со гаранција за обезбедување на плаќањето. Плаќањето на рати на даночниот долг на даноците се остварува врз основа на поднесено барање од даночниот должник, до  надлежната организациона единица на Управата за јавни приходи во РОК  ОД 10  ДЕНА  дена од денот на влегувањето во сила на овој Закон. Во барањето даночниот должник треба да го наведе износот на даночниот долг за секој вид на данок за кој се бара плаќање на рати и бројот на рати. Кон барањето се приложува доказ од Централниот регистар на Република Македнија, како и од Централниот депозитар за хартии од вредност за акционерските друштва, со кој се потврдува дека даночниот должник е еден од субјектите наведени во законот. Претставници од ЗЕЛС, поради итноста на оваа постапка телефонски ги известија  сите градоначалници, со цел навремено извршување, односно непропуштање на дадениот рок, а исто така во претходниот период, општините беа  навремено известени од ЗЕЛС за потребата да се изврши усогласување на податоците  за износите и основот за настанување на долговите заради подготовка на докмунентацијата и поднесување на барањето .
12  февруари, 2010 година        Состанок на овластени инспектори за животна средина од Градот Скопје и општините во него[image: image2.png]Vap

.    Инспекторатите за животна средина на општините на Град Скопје и Градот Скопје одржаа состанок на 12.02.2010 (петок) во просториите на ЗЕЛС, со цел да ги идентификуваат  преклопувањата на надлежностите во областа на животната средина  со овластените државни инспектори и да предложат решенија за надминување на истите. Од состанокот произлезе заклучокот,  Државниот инспекторат при Министерството за животна средина и просторно планирање ( чиј претставник беше присутен на состанокот), да подготви предлог измени во Прилог 1 и Прилог 2 од Уредбата за оцена и одобрување на елаборати во областа на животната средина, по што ќе се следи уште еден работен состанок во ист состав.  
12 и 13 февруари, 2010 година                 Прва средба на Комисијата за стратешко планирање при ЗЕЛС          На 12 и 13 февруари 2010, во Маврово се одржа првата средба на Комисијата за стратешко планирање при ЗЕЛС, формирана со одлука на Управниот одбор на ЗЕЛС. Комисијата е составена од 5 градоначалници  Стефче Јакимовски , градоначалник на Општина Карпош, Руфи Османи, градоначалник на Општина Гостивар, Аргетим Фида, градоначалник на Општина Дебар, Жика Стојановски, градоначалник на Општина Илинден и Бастри Бајрами, градоначалник на Општина Арачиново. Правата средба всушност беше и почетна работилница за изготвување на новиот Стратешки план за ЗЕЛС за периодот 2011- 2016 година. На оваа работилница беше дефинирана Визијата, Мисијата, вредностите како и приоритетите кои ЗЕЛС ќе ги следи во следните пет години. На оваа активност и претходеше прашалник испратен до сите општини (градоначалникот, претседател на совет, администрација претставена преку мрежите на ЗЕЛС од различните области) од каде се извлекоа сите проблеми, потреби, предлози и предизвици кои ЗЕЛС би требало да ги следи. Впрочем, стратешкиот план сам по себе претставува израз на насоките и целите кои претстојат да бидат реализирани, а утврдени преку широка консултација на сите членки – општините. На овој начин ЗЕЛС продолжува да работи единствено во интерес на општините следејќи ја стратешката ориентација која преку овој процес ќе ја утврдат самите општини, утврдувајќи нова ВИЗИЈА за модерен, развиен и моќен ЗЕЛС. Следна активност околу стратешкото планирање ќе биде организирање на средби на три оперативни тима кои ќе работат на изготвување на стратешките акциски планови согласно утврдените приоритети, понатаму следи средба на Комисијата кога се очекува финализирање на Стратешкиот план кој ќе се достави на разгледување до сите општини и конечно после тоа оди на усвојување пред Управниот Одбор на ЗЕЛС.  Активностите околу стратешкото планирање се реализираат со експертска и финансиска поддршка на Програмата за човеков и институционален развој на УСАИД. 
Со почит,

